
Konsultim publik për projektaktet nënligjore në zbatim të

ligjit nr. 12/2026 “Për lobimin në Republikën e Shqipërisë”
Në vijim të procesit të hartimit të akteve nënligjore në zbatim të ligjit nr. 12/2026 “Për lobimin në
Republikën e Shqipërisë”, Zyra e Komisionerit për të Drejtën e Informimit dhe Mbrojtjen e të
Dhënave Personale, me mbështetjen e ekspertëve të Këshillit të Evropës (KiE), ka përfunduar
hartimin e paketës së projektakteve nënligjore që do të mundësojnë zbatimin efektiv të ligjit.

Paketa përfshin projektakte që rregullojnë procedurat e regjistrimit në Regjistrin e Lobimit,
administrimin dhe publikimin e tij, raportimin e veprimtarisë së lobimit, verifikimin e të dhënave,
administrimin e dokumentacionit, konfliktin e interesit, Kodin e Sjelljes për Lobistët, si dhe
aktivitetet informuese dhe ndërgjegjësuese në fushën e lobimit. Në përputhje me parimet e
transparencës, gjithëpërfshirjes dhe konsultimit publik, projektaktet janë publikuar në faqen zyrtare
të institucionit dhe mund të konsultohen në lidhjen: Projekt Akte të Zyrës së Komisionerit.

Ky proces konsultimi është gjithëpërfshirës dhe shumë i rëndësishëm për Zyrën e Komisionerit, pasi 
në këtë periudhë institucionet publike, organizatat e shoqërisë civile, media, komuniteti i biznesit,
ekspertët dhe çdo palë tjetër e interesuar ftohen të paraqesin komentet dhe sugjerimet e tyre në
adresën zyrtare info@idp.al.

Kontributet e paraqitura gjatë konsultimit publik do të shqyrtohen dhe, sipas rastit, do të
reflektohen në versionin përfundimtar të akteve nënligjore përpara miratimit të tyre. Zyra e
Komisionerit shpreh mirënjohjen për mbështetjen e ofruar nga Këshilli i Evropës gjatë procesit të
hartimit të projektakteve dhe mirëpret kontributin e të gjitha palëve të interesuara në procesin e
konsultimit publik.

https://idp.al/projekt-akte-te-zyres-se-komisionerit
mailto:info@idp.al


Komisioneri për të Drejtën e Informimit dhe Mbrojtjen e të Dhënave Personale i është bashkuar
Koalicionit për Transparencën Proaktive, një iniciativë ndërkombëtare që synon të avancojë
transparencën proaktive dhe të mbështesë zhvillimin e standardeve dhe praktikave të mira për
publikimin e informacionit me interes publik.

Ky Koalicion udhëhiqet dhe koordinohet në nivel strategjik nga Partneriteti për Qeverisje të Hapur
(OGP), Organizata për Bashkëpunim dhe Zhvillim Ekonomik (OECD) dhe Qeveria e Holandës, ndërsa
bashkon vende të angazhuara në forcimin e transparencës, aksesit në informacion dhe qeverisjes së
hapur. Anëtarësimi i Shqipërisë në këtë Koalicion përbën një zhvillim të rëndësishëm në fushën e së
drejtës për informim dhe një vlerësim të angazhimit dhe përpjekjeve të Zyrës së Komisionerit në
promovimin e transparencës proaktive. Përmes këtij anëtarësimi krijohen mundësi të reja për
shkëmbimin e përvojave dhe praktikave të mira me vendet pjesëmarrëse, si dhe për kontributin në
zhvillimin e standardeve ndërkombëtare në këtë fushë.

Zyra e Komisionerit zgjeron profilin ndërkombëtar,

bëhet pjesë e Koalicionit për Transparencën Proaktive

Në kuadër të këtij anëtarësimi, Zyra e Komisionerit për të Drejtën e Informimit dhe Mbrojtjen e të
Dhënave Personale do të përfaqësojë Shqipërinë në aktivitetet e Koalicionit dhe do të kontribuojë
në diskutimet dhe proceset e përbashkëta për forcimin e transparencës proaktive dhe rritjen e
aksesit të publikut në informacion. Anëtarësimi në këtë Koalicion konsolidon më tej profilin
ndërkombëtar të Zyrës së Komisionerit në fushën e së drejtës për informim.

Aktualisht, Zyra e Komisionerit mban Presidencën e Konferencës Ndërkombëtare të Komisionerëve
të Informimit (ICIC), organizata qendrore për promovimin e të drejtës për informim. 

https://www.opengovpartnership.org/about/partnerships-and-coalitions/proactive-disclosure-coalition/
https://www.opengovpartnership.org/
https://www.oecd.org/en.html
https://www.government.nl/


Komisioneri për të Drejtën e Informimit dhe
Mbrojtjen e të Dhënave Personale ka dalë me
Vendimin nr. 33, datë 28.08.2026 “Për zbatimin e
masave administrative”, në zbatim të ligjit nr.
119/2014 “Për të drejtën e informimit”, i ndryshuar
(në vijim “LDI”). Sipas tij, Zyra e Komisionerit ka
kryer verifikimin e përmbushjes së detyrimeve
lidhur me publikimin dhe përditësimin e
informacionit në Programin institucional të
Transparencës së autoritetit publik Bashkia
Memaliaj (në vijim “autoriteti publik”).

Bashkia Memaliaj i ushtron kompetencat e tij bazuar
në dispozitat e ligjit nr. 139/2015 “Për
vetëqeverisjen vendore”, i ndryshuar. Në përputhje
me pikën 1 të nenit 2 të LDI konsiderohet autoritet
publik dhe si i tillë, duhet të përmbushë të gjitha
detyrimet rregullatore të përcaktuara në të në lidhje
me transparencën proaktive. 

Bazuar në LDI, Komisioneri ka nxjerrë Urdhrin nr.
281, datë 30.12.2025 “Për miratimin e programit
model të transparencës për njësitë e vetëqeverisjes
vendore” (në vijim “Urdhri nr. 281/2025”), si dhe
Urdhrin nr. 188, datë 18.12.2020 “Për miratimin e
regjistrit të kërkesave dhe përgjigjeve të rishikuar”
(në vijim “Urdhri nr. 188/2020”). 

Referuar sa më sipër, si dhe bazuar në Planin e
Mbikëqyrjes së Transparencës Proaktive të
Autoriteteve Publike për vitin 2026, miratuar me
shkresën nr. 630 prot., datë 27.02.2026, Zyra e
Komisionerit dërgoi pranë autoritetit publik
Urdhrin nr. 120, datë 29.05.2026 “Për kryerjen e
hetimit administrativ”, me objekt: përmbushja e
detyrimit për vënien në dispozicion të publikut në
faqen zyrtare të autoritetit publik kategoritë e
informacionit, që bëhet publik pa kërkesë, bazuar
në nenin 7 të LDI; përmbushja e detyrimit për
vënien në zbatim të Programit institucional të
Transparencës sipas modelit të miratuar me
Urdhrin nr. 281/2025. 

Më datë 11.06.2026, grupi i punës i Zyrës së
Komisionerit u paraqit pranë autoritetit publik për
zhvillimin e procedurës së hetimit administrativ, 

gjatë së cilës u paraqit titullari i autoritetit publik
dhe koordinatori për të drejtën e informimit. Grupi i
punës, sipas procesverbalit të mbajtur, konstatoi se
autoriteti publik nuk i kishte përmbushur detyrimet
për publikimin dhe/ose përditësimin e
informacionit në Programin institucional të
Transparencës sipas parashikimeve të LDI-së,
Urdhrit nr. 281/2025 dhe Urdhrit nr. 188/2020.
Përfaqësuesit e autoritetit publik u angazhuan në
përmbushjen e detyrimeve ligjore për publikimin në
faqen zyrtare të internetit të
informacionit/dokumentacionit në Programin e
Transparencës dhe mbajtjen/përditësimin e
regjistrit, brenda një afati të arsyeshëm. 

Autoriteti publik ka vënë në dijeni Zyrën e
Komisionerit mbi problematikën e mungesës së
burimeve njerëzore për administrimin/aksesimin e
faqes zyrtare të internetit të Bashkisë Memaliaj,
duke kërkuar shtyrje të afatit të përmbushjes së
detyrimeve ligjore në lidhje me Programin e
Transparencës, por pa specifikuar një afat të ri.
Nëpërmjet relacionit përkatës, Komisioneri ka
pranuar kërkesën, duke lënë në dispozicion të
autoritetit më shumë kohë për përmbushjen e
detyrimeve.

Zyra e Komisionerit, më datë 06.08.2026, monitoroi
online faqen zyrtare të Bashkisë Memaliaj në lidhjen
https://memaliaj.gov.al/ dhe konstatoi se autoriteti
publik nuk ka përditësuar kategoritë e
informacionit të Programit institucional të
Transparencës sipas modelit të miratuar me
Urdhrin nr. 281/2025, si dhe nuk ka publikuar të
gjitha kategoritë/nënkategoritë e informacionit që
bëhen publike pa kërkesë, bazuar në nenin 7 të LDI-
së.

Në këto kushte, me qëllim ushtrimin e së drejtës për
t’u dëgjuar të personit përgjegjës për përmbushjen
e detyrimeve ligjore lidhur me publikimin dhe
përditësimin e informacionit në Programin e
Transparencës, në përputhje me Kodin e
Procedurave Administrative, Komisioneri njoftoi
zhvillimin e një seancedëgjimore, e parashikuar për
t’u mbajtur në datën 17.08.2026. 

https://idp.al/wp-content/uploads/2026/09/Vendim-Nr.33-Viti-2026-DPI.pdf
https://idp.al/wp-content/uploads/2026/09/Vendim-Nr.33-Viti-2026-DPI.pdf
https://memaliaj.gov.al/

Na ndiqni edhe në rrjetet sociale: 

Kryetari i Bashkisë Memaliaj nuk u paraqit në
seancën dëgjimore në datën dhe orën e caktuar, por
ishte prezent koordinatori për të drejtën e
informimit në këtë autoritet publik. Gjatë zhvillimit
të seancës dëgjimore, Zyra e Komisionerit
rimonitoroi faqen zyrtare të autoritetit publik, gjatë
së cilës u konstatua se Programi i Transparencës së
autoritetit publik nuk ishte i publikuar sipas
formatit të Urdhrit nr. 281/2025 dhe se kishte
mungesa të informacionit/dokumentacionit për
çdo kategori/nënkategori të tij. Ky fakt u pranua
edhe nga përfaqësuesja e autoritetit publik, e cila
rikonfirmoi situatën me problematikën e mungesës
së burimeve njerëzore për administrimin/aksesimin
e faqes zyrtare të internetit të autoritetit publik. 

Sipas Urdhrit nr. 281/2025, autoritetet publike
(njësitë e vetëqeverisjes vendore) kishin afat deri në
datën 31.03.2026 për të bërë ndryshimet e
Programit institucional të Transparencës, fakt i cili i
është bërë me dije Bashkisë Memaliaj edhe
nëpërmjet shkresës nr. 72 prot., datë 09.01.2026.

Zyra e Komisionerit konstatoi se deri në datën e
nxjerrjes së këtij vendimi, rezulton se autoriteti
publik vijon të mos ketë publikuar në faqen zyrtare
informacionin/ dokumentacionin në
kategoritë/nënkategoritë e Programit të
Transparencës, në përputhje me nenin 7 të LDI-së
dhe formatin e Urdhrit nr. 281/2025. E drejta për
informim është një e drejtë e sanksionuar në nenin
23 të Kushtetutës së Republikës së Shqipërisë, e cila
parashikon të drejtën e qytetarëve për të pasur
akses në dokumente zyrtare dhe detyrimin e
autoriteteve publike për të përmbushur këtë të
drejtë. 

Vendimmarrja e Komisionerit
vijon nga fq, 4

Referuar LDI, përgjegjësia për vënien në zbatim dhe
publikimin/përditësimin e informacionit në
Programin Institucional të Transparencës rezulton
se është e titullarit të Bashkisë Memaliaj.

Në përfundim, bazuar në provatdhe konstatimet që
rezultuan gjatë procesit të hetimit administrativ,
por edhe nga monitorimi dhe rimonitorimi i faqes
zyrtare të internetit të autoritetit publik,
Komisioneri vlerësonse është shkelurdetyrimi për
mospërditësimin e kategorive të informacionit të
Programit institucional të Transparencës, sipas
Urdhrit nr. 281/2025, mosveprim që konsiderohet
kundërvajtje administrative dhe dënohet me gjobë
në përputhje me shkronjën “ç”/1) të pikës 2 të nenit
18 të LDI-së. 

Duke marrë parasysh rrethanat e rastit, faktin që
personi përgjegjës nuk është përsëritës në shkeljen
e detyrimeve ligjore të sipërpërmendura, si dhe
bazuar në parimin e proporcionalitetit, dënimi me
masë administrative (gjobë) vlerësohet të jetë në
kufirin minimal. 

Për këto arsye, Komisioneri vendosi: autoriteti
publik Bashkia Memaliaj të vërë në zbatim,
publikojë, pasqyrojë, përditësojë dhe ndërlidhë në
Programin institucional të Transparencës
informacionin/dokumentacionin brenda datës
16.09.2026; dënimin e titullarit të Bashkisë Memaliaj,
në cilësinë e personit përgjegjës, me gjobë në
vlerën 25.000 (njëzet e pesë mijë) lekë; koordinatori
për të drejtën e informimit pranë autoritetit publik
të krijojë, të mbajë, të bëjë publik dhe të përditësojë
regjistrin e kërkesave dhe përgjigjeve brenda datës
16.09.2026. 

Vendimmarrja e Komisionerit

Vendim nr. 30 - Ministria e

Infrastrukturës dhe Energjisë

Vendim nr. 31 - Inspektorati

Shtetëror i Mbikëqyrjes së Tregut

Vendim nr. 32 - Banka e Shqipërisë

https://www.instagram.com/idp.albania/?hl=en
https://www.youtube.com/@komisionerikdimdp9586
http://twitter.com/IdpAlbania
https://www.linkedin.com/in/idp-albania-a8657a2aa/
https://idp.al/wp-content/uploads/2026/08/Vendim-Nr.-30-Viti-2026-DPI.pdf
https://idp.al/wp-content/uploads/2026/08/Vendim-Nr.-30-Viti-2026-DPI.pdf
https://idp.al/wp-content/uploads/2026/08/Vendim-Nr.-31-Viti-2026-DPI.pdf
https://idp.al/wp-content/uploads/2026/08/Vendim-Nr.-31-Viti-2026-DPI.pdf
https://idp.al/wp-content/uploads/2026/08/Vendim-Nr.-32-Viti-2026-DPI.pdf

